
Viti III, Nr. 6 Qershor 2011 

Muaji qershor është muaji në të cilin e 

nderojmë me krejt dashurinë tonë Zemrën e 

Zotit tonë Jezu Krishtit, që na do në mënyrë të 

pakufishme. Tek Jezusi kemi guxim të vijmë 

gjithmonë, vetëm tek Ai e ndjemë veten të 

mbrojtur. Zemra e Jezu Krishtit është simboli i 

dashurisë së përjetshme të Hyjit ndaj nesh. 

Zemra e shporuar e Jezusit në kryq është 

shenja e dashurisë së pakufishme të Hyjit ndaj 

njeriut, është nxitja që njeriu të besojë në Të, 

të përgjigjet në këtë dashuri me dashurinë 

personale duke iu dorëzuar Hyjit që na «deshi 

i pari». Shpirti dhe trupi ynë mund të pushojnë 

vetëm në Zemrën e Jezusit. Mjafton të 

përqendrohemi vetëm për një çast për ta 

përjetuar në lutje takimin me Jezusin e gjallë. 

Ky çast e ka në vetvete paqen dhe pushimin. 

Pushimi i vërtetë është në Zemrën e Atij që na 

dëgjon, e Atij që na do, e Atij që ka kohë për 

ne. Ky pushim është në Zemrën e Jezusit Zot.  

Prandaj, gjatë këtij muaj i drejtohemi 

Zemrës së Jezusit me lutjet domethënëse që 

kërkojnë që secilën ditë të jetës sonë të na 

përcjellë Jezusi dhe Maria, nëna e Tij dhe 

nëna jonë, me dashurinë e tyre. 

Ja Zemra e Krishtit që aq shumë i deshi 

njerëzit, por shumë prej tyre, edhe ata që i 

do në mënyrë krejtësisht të veçantë, ia 

dhuruan harresën, f tohtës inë dhe 

mospërfilljen. 

O Zot, arritën deri tek ne ofshamat e 

forta të Zemrës tënde plot dhimbje. Ti, 

shërbëtores së Zemrës sate të shenjtë, iu 

zbulove duke i thënë se mosmirënjohja është 

më e dhimbshme se mundimet e udhës së 

kryqit, sepse në këtë mënyrë nuk vlerësojmë 

asgjë nga të gjitha ato që bëre për ne 

njerëzit, sepse nuk të përgjigjemi as me 

dashurinë më minimale. Këtë përgjigje të 

dashurisë dëshirojmë të ta dhurojmë, o Zot, 

gjatë këtij muaji. Përmes dashurisë 

mirënjohëse dhe të butë, dëshirojmë të të 

ngushëllojmë.  

Na ndihmo që të dhurohemi, që të jemi të 

gatshëm për të mohuar çdo gjë që e 

kundërshton dashurinë që ke për ne, duke të 

të dashur me dashuri të përsosur, me të cilën 

na do Zemra jote. Dëshirojmë t'i përngjajmë 

Marisë Magdalenë, që me parfumin e 

dashurisë të të nderojmë duke të të adhuruar 

dhe duke të të nderuar me anë të 

përshpirtërisë së thellë në përvujtëri të plotë.  

Me Veronikën dëshirojmë të të 

ngushëllojmë për të gjitha fyerjet që pësove 

nga cilido njeri. Me Nënën Tënde të shenjtë, 

Shën Gjonin dhe me miqtë tu besnikë, 

dëshirojmë të ta bëjmë dëmshpërblimin e 

vetmisë, në të cilën të braktisin shumë zemra 

që do. Duam që me zellin tonë apostolik, t'i 

përftojmë të gjitha zemrat për Ty.  

Bëj që në secilën zemër të ndizet flaka e 

dashurisë për Zemrën tënde, o Zot, Jezus. Në 

secilën zemër njerëzore le të nderohet lavdia 

dhe mëshira e Zemrës sate, le të jehojë në to 

lavdi, nderi, falënderimi dhe ngushëllimi, në të 

katër skajet e botës tash e përgjithmonë. 

Amen! 

Don Preka 

MUAJI QERSHOR, MUAJI I ZEMRËS SË KRISHTIT 

Në vazhdimësinë e projekteve “Hiri Hyjit në shtëpinë tende”, që Radio Maria është duke organizuar në disa qendra të mëdha 
për promovimin e vlerave që ka Radio Maria në popullin shqiptar, si dhe të rritjes se miqve dhe dëgjuesve në mbarë trojet 
shqiptare dhe në diasporë, më datën 17 maj ishim të pranishëm në Malësinë e Madhe, pikërisht në famullinë e Shën Pjetrit dhe 
Shën Palit në Bajzë. Na priti famullitari Atë Mikel Pëllumaj së bashku me besimtarët e famullisë së Bajzës dhe të famullive të tjera 
të Malësisë së Madhe. Falënderojmë nga zemra Atë Mikelin për gatishmërinë dhe përkushtimin e tij për zhvillimin e këtij takimi. 

Takimi ishte organizuar me Adhurimin, lutjen e Rruzares dhe Meshën e shenjtë. Pas Meshës patëm një takim me të gjithë të 
pranishmit për të diskutuar mbi rëndësinë e Radio Marisë si dhe për çuarjen përpara të këtij projekti që Hyji e ka për popullin 
shqiptar. Besimtarët filluan të vinin shumë kohë më përpara se orari i caktuar, duke shfaqur kështu interesim për këtë takim. 
Prania e besimtarëve ishte e madhe dhe ky takim filloi ashtu siç ishte parashikuar, me Adhurimin, lutjen e Rruzares, të cilën e 
udhëhoqi Don Preka, drejtori i Radio Marisë, duke u lutur në mënyrë të veçantë për dëgjuesit dhe besimtarët e Malësisë së 
Madhe dhe të gjithë dëgjuesit e Radio Marisë, për përhapjen e valëve të Radio Marisë, për shtimin e miqve, dëgjuesve të saj, etj. 

Meshën e shenjtë e kremtoi famullitari i Bajzës, Atë Mikeli, në bashkëkremtim me Don Prekën. Në fillim të Meshës, Atë Mikeli 
falënderoi Zotin për praninë e Radio Marisë në Bajzë dhe uroi që valët e kësaj radioje të depërtojnë në zemrën e secilit 
besimtar. Më pas, në emër të Radio Marisë, të gjithë të pranishmit dhe dëgjuesit i përshëndeti Presidentja e Radio Marisë 
Shqiptare, zonja File Preka, e cila e falënderoi famullitarin dhe besimtarët e Malësisë së Madhe për pritjen dhe mbështetjen e 
pakursyer për Radio Marinë. 

Pastaj vazhdoi kremtimi eukaristik, duke falënderuar Hyjin për këtë ditë, që ia dhuroi jo vetëm besimtarëve të Malësisë së 
Madhe, por të gjithë dëgjuesve të saj. Në fund të kremtimit eukaristik, Don Preka e falënderoi Atë Mikelin për bashkëpunimin dhe 
gatishmërinë për organizimin e këtij takimi, si dhe për mbështetjen që jep për Radio Marinë. Pas Meshës, Don Preka dhe stafi i 
Radio Marisë patën edhe një takim me të pranishmit. Don Preka foli për ecurinë e Radio Marisë, rëndësinë, domosdoshmërinë e 
rritjes së këtij mjeti ungjillëzues, duke theksuar vitin e promovimit të vlerave të saj, përhapjen dhe shtimin e dëgjuesve dhe të 
miqve të rinj të Radio Marisë. Më pas, vazhduam me takime të lira, ku besimtarë të shumtë falënderonin Zotin për këtë radio, e 
cila ka ndryshuar jetën e tyre, duke rritur besimin dhe duke sjellë Hirin e Hyjit në shtëpitë tona. Takimi u mbyll duke falënderuar 
Hyjin për këtë ditë dhe duke i lënë vend takimeve të tjera që Radio Maria ka në projektet e saj. 

Fredi 
 

ÇFARË ËSHTË RADIO MARIA? 
 

I nderuar Atë Mikel, në emër të të gjithë dëgjuesve të Radio Marisë, ju falënderoj për mikpritjen dhe për mundësinë që na 
dhatë për të qenë të pranishëm mes besimtarëve të famullisë tuaj, por edhe të famullive të tjera të zonës së Malësisë së Madhe. 
Përshëndesim edhe dëgjuesit e Radio Marisë që na përcjellin dhe na ndihmojnë në përhapjen e kësaj vepre të madhe të 
ungjillëzimit, e cila pa ndihmën e tyre nuk do të kishte pasur ketë ecuri që ka sot, me katër studio, në Tiranë, në Shkodër, në 
Gjakovë dhe në Lezhë, duke mbuluar me valë të gjithë zonën e veriut, të veri-lindjes dhe pjesën qendrore të vendit. Shpresojmë 
që ta shtrijmë së shpejti dëgjueshmërinë e Radio Marisë edhe në jug të vendit tonë.  

Po çfarë është Radio Maria? Së pari, Radio Maria është zëri i Zojës së Këshillit të Mirë dhe i Kishës Katolike në popullin 
shqiptar. Është zëri që e dëgjojnë me dashuri dhe admirim njerëzit e të gjitha kategorive shoqërore, të të gjitha botëkuptimeve 
dhe besimeve, është zëri që e bashkon popullin tonë në dashuri dhe mirëkuptim, zëri që në zemrat e njerëzve që e dëgjojnë sjell 
paqe dhe gëzim, është zëri i ëmbël që depërton në jetën e njeriut duke përgatitur mëkatarin që ta fitojë pafajësinë, duke ia 
dhuruar të trishtuarit gëzimin, të sëmurit ngushëllimin, të dëshpëruarit dëshirën për jetë.  

Radio Maria tashmë është bërë edukatorja e popullit tonë. Ajo na frymëzon lutjen, që nuk patëm mundësi as ta mësojmë e as 
ta ushtrojmë për më shumë se dyzet vjet me radhë. Radio Maria po na zbulon çdo ditë përmes fjalës, lutjes dhe mësimit kuptimin e 
të jetuarit tonë mbi tokë, kuptimin e mësimit dhe të lutjes, kuptimin e paqes dhe të bashkëpunimit, i cili aq shumë na mungon. 

Të dashur vëllezër e motra, unë jam një nga ju, dhe këtu dua të sjell përvojën time të vogël: kam besuar në Zotin dhe jam 
lutur gjithmonë, por dua të jem e sinqertë e të them se vetëm tani po e kuptoj ngadalë rëndësinë e çdo fjale që përmbajnë lutjet. 

Radio Maria i përngjan Zojës, që vepron në kohën tonë në familjen njerëzore. Të gjithë jemi dëshmitarë të vështirësive që 
hasim çdo ditë dhe shumë herë ndodhemi në udhëkryq, duke kërkuar të marrim drejtimin e duhur. Nëse jemi të vëmendshëm, 
shohim se Radio Maria, përmes programeve të saj, po na e tregon çdo ditë udhën që duhet ndjekur. Kemi vështirësi të 
jashtëzakonshme në edukimin e fëmijëve që në ta të rrënjoset dashuria e Zotit. Edhe në këtë pikë, Radio Maria na ndihmon që të 
jemi prindër të vetëdijshëm se fëmijët duhen edukuar që të vegjël; që t‟i aftësojmë ata për jetën e që të bëhen të dobishëm për 
veten dhe shoqërinë në drejtimin që Hyji, përmes ndërgjegjes, ia bën secilit njeri. 

Të dashur miq, Radio Maria me programet e veta po i ndriçon udhët e jetës në përgjithësi, gjë që asnjë media tjetër nuk po e 
bën në vendin tonë. Kjo radio nuk mund të jetë ndryshe, sepse vet Zoti na çoi që të na i shndrisë të gjitha segmentet e jetës, që 
drita e Hyjit ta shndrisë secilën skutë të shpirtit njerëzor. Për të gjitha dua ta falënderoj drejtorin dhe të gjithë bashkëpunëtorët e 
brendshëm dhe të jashtëm, të përhapur tashmë jo vetëm në Shqipëri, por edhe në mbarë botën. Falënderoj miqtë dhe bamirësit 
që na mbështesin muaj për muaj. Ju miq të dashur, së bashku me ne, jeni duke plotësuar atë premtim që ia dhamë Hyjit në 
pagëzim, thesarin e fesë që na dhuruan breznitë e shkuara si thesar të çmueshëm, po ia dhurojmë breznive të ardhshme. 

Nëna jonë qiellore na mbështet me ndërmjetësimin e saj që këtë vepër që na dorëzoi ta zbukurojmë dhe ta rrisim të gjithë së 
bashku, ashtu siç i ka hije të jetë vepra që mbi tokë e mbron Pajtorja e popullit tonë, Zoja e Këshillit të Mirë. Zoti na bekoftë dhe 
na shndrittë që secilën ditë të shkojmë një hap më përpara në zbukurimin e kësaj vepre hyjnore! Faleminderit! 

File Preka 

DITË LUTJEJE NË MALËSINË E MADHE 

Ky është një shkrim i punuar nga Imzot Juan Miguel Ferrer Grenesche, Nënsekratr i kongregatës për kultin Hyjnor dhe disiplinën e 
sakramenteve, të cilin do ta sjellim me pjesë në disa numra të Lajmëtarit. 

 

Hyrja 
 

Më duket sikur të përpiqesha të zvogëloj në pak minuta atë gjë që e konsideroj si aspektin që e përcakton më së miri 
personalitetin shpirtëror, jetën e fesë dhe mbarështimin e këtij Pape të Madh: marrëdhënien e tij dhe përshpirtërinë e tij birnore 
përballë Virgjëres Mari. Që nga fëmijëria, Karoli i vogël e kutoi këtë formë të ëmbël, si një lloj përshpirtërie të natyrshme 
përballë Nënës së Zotërisë. Ky qëndrim ishte qëndrim i familjeve katolike të asaj kohe, sidomos i tokës së bekuar të Polonisë, që 
ia doli të gjente bashkimin dhe forcën për të përballuar kundërshtimet historike në figurën e martirizuar të Virgjërës së 
Çestohovës. Kjo lidhje me Marinë, në rastin e Karolit të ri, shkoi duke u forcuar dalëngadalë që nga çasti kur i vdiq nëna tokësore 
dhe u forcua gjithnjë e më shumë përmes ngjarjeve të dhimbshme që i përjetoi gjatë Luftës II Botërore dhe gjatë kryerjes së 
mbarështimit të vet, së pari si meshtar e pastaj si ipeshkëv, në një regjim ateist, që nga çasti i zgjedhjes së tij si pasardhës i Pjetrit. 

Do të përpiqem që të paraqes marrëdhënien me Marinë duke u nisur nga çasti i zgjedhjes si Papë, përmes magjisterit të tij 
dhe dëshmisë së jetës gjatë gjithë kohës së zgjatjes së pontifikatit të tij të gjatë dhe të frytshëm. 

 

1. Gjoni Pali II, një Papë «krejtësisht i Marisë» 
 

Që kur u zgjodh Papë, në tetor të vitit 1978, Gjon Pali II e vendosi pontifikatin e vet nën mbrojtjen e asaj që do t‟i drejtonte 
hapat e tij gjithmonë, Nënës së Shëlbuesit, Shërbëtorës së Hyjit. Motoja e tij do të jetë «Totus tuus» - Krejt i yti – Mari. 

Kjo moto na dhuron formulën e kushtimit Virgjërës Mari, që i përket Shën Luigj Maria Grinjon de Monfortit, shenjtit të 
Bretanjës Franceze, që jetoi në fundin e shekullit XVII dhe fillimin e shekullit XVIII, duke iu përkushtuar më së shumti punës misionare 
në Francën perëndimore, duke i sjellë njerëzit “te Krishti përmes duarve të Marisë”. Shën Luigj Maria, në traktatin e tij “Mbi 
përshpirtërinë e vërtetë ndaj së Lumes Virgjër”, paraqiti thelbin e kësaj forme të përshpirtërisë dhe kushtimit Marisë, dhe Liturgjia e 
Orëve e kujton me rastin e festës së tij, më 28 prill, ku në leximin e dytë të Shërbesës së leximeve Shenjti pohon: «Me këtë formë 
përshpirtërie i kushtohemi në të njëjtën kohë Virgjërës së shenjtë dhe Jezu Krishtit: Marisë si mjetit më të përsosur që Jezu Krishti e 
ka zgjedhur për t‟u bashkuar me ne dhe për të na bashkuar neve me Të; me Jezu Krishtin Zotëri, si qëllimin tonë përfundimtar, të 
cilit i kemi borxh gjithçka jemi, sepse është Shëlbuesi dhe Hyji ynë». 

Të hulumtojmë shpirtin e Gjon Palit II është sikur ta hulumtojmë këtë kushtim. Dhe po të kishim pak më shumë kohë, do të mund 
ta kuptonim më mirë përmasën e brendshme të kushtimit të Gjon Palit II Jezusit, Shëlbuesit tonë, në enciklikën e tij të parë 
programore “Redemptor Hominis” (4 mars 1979), në të cilën e hapi shpirtin e vet, duke ia paraqitur Jezu Krishtit veprën e tij të 
shëlbimit (pikat 7-12) dhe bashkimin e tij me mbarë gjininë njerëzore (pika 13), që shprehet në misionin e Kishës (pikat 11 dhe 
12, 14 e 18). Këtu do të përpiqemi që në vend se të shqyrtojmë një pjesë të kësaj përshpirtërie, që shprehët në një Enciklikë 
tjetër që është “Redemptoris Missio” (7 dhejtor 1990), ashtu si e jetoi ai; do të shihen në mënyrë të veçantë pikat nr. 87-91 dhe 
pika nr. 92, që i përgjigjet përfundimit.. Në pikën nr. 2 të Redemptor Hominis, Gjon Pali II e shpalli qëndrimin me të cilin ndërmori 
detyrën e tij përballë Kishës, e përshkuar kështu: «Duke iu bindur në fe Krishtit, Zotit tim, duke pasur besim në Nënën e Krishtit dhe 
të Kishës, edhe pranë këtyre vështirësive të mëdha, unë e pranoj». 

Përveç kushtimit që ia bëri Jezusit, ekziston kushtimi Virgjërës së shenjtë. Për ta kuptuar këtë përmasë të përshpirtërisë së 
Shërbëtorit të Hyjit, do të përpiqemi që tani ta rilexojmë me kujdes një prej enciklikave të tij “Redemptoris Mater” (25 mars 
1987), në të cilën Papa e vendosi Marinë në projektin shëlbimprurës të Hyjit, në misterin e Krishtit (pikat nr. 7-24) dhe në jetën e 
Kishës (pikat nr 25-37). Mirëpo, pjesa që na zbulon më së miri zemrën e Gjon Palit II dhe kushtimin Marisë paraqitet në pjesën e 
tretë të Enciklikës, që është edhe më e rëndësishmja nga pikëpamja teologjike (pikat nr. 38-50). Kujtojmë se kjo Enciklikë shërbeu 
si themel doktrinor dhe shpirtëror për kremtimin e «Vitit marian» (që filloi në Rrëshajët e vitit 1987 dhe përfundoi më 7 qershor 
1988). Në pikën nr. 44 të kësaj pjese, Papa pohon: «Amësia e Kishës aktualizohet jo vetëm sipas modelit dhe figurës së Nënës së 
Hyjit, por edhe në «bashkëpunimin» e saj. Kisha thith në mënyrë të vazhdueshme nga ky bashkëpunim, d.m.th. nga ndërmjetësimi 
amnor, që është karakteristikë e Marisë, përderisa që në tokë ajo bashkëpunoi në rilindjen dhe formimin e bijve dhe bijave të 
Kishës si Nënë e atij Biri, të cilin Hyji e bëri të parëlindur mes shumë vëllezërve». 

Edhe në këtë Enciklikë mariane, Gjon Pali II tregoi se si kjo formë e kushtimit dhe e përshpirtërisë që na bashkon me Krishtin 
përmes Marisë e ka si «vend» të privilegjuar realizimin e Eukaristisë (fundi i pikës nr. 44). «Maria i drejton besimtarët tek 
Eukaristia» tha Papa. Mirëpo, Gjon Pali II e zhvilloi këtë çast të jetës së vet dhe të bindjeve të veta shpirtërore sidomos në 
enciklikën e vet të katërmbëdhjetë, “Ecclesia de Eucharistia” (17 prill 2003), në kapitullin VI, që ka vlerë të madhe me titull             
«Në shkollën e Marisë, gruas eukaristike» (pikat nr. 53-58), të cilin e përfundoi duke thënë: «Në qoftë se Shpirti im e madhëron 
Zotin e shpreh përshpirtërinë e Marisë, asgjë më shumë se kjo përshpirtëri nuk na ndihmon për të jetuar Misterin eukaristik. 
Eukaristinë e morëm dhuratë që jeta jonë, si jeta e Marisë, të jetë një „Shpirti im e madhëron Zotin‟ në mënyrë të 
vazhdueshme» (fundi i pikës nr 58). 

Në përfundimin e kësaj Enciklike, Papa pohoi me forcë: «Në agimin e këtij mijëvjeçari të tretë, ne të gjithë si bij të Kishës jemi 
të ftuar që të sjellim një vrull të ripërtërirë në jetën e krishterë. Sikurse kam shkruar në Letrën apostolike «Novo millenio ineunte», 
nuk bëhet fjalë që të shpikim «një program të ri». Programi tashmë është: është ai i gjithmonshmi që e përmban Ungjilli dhe 
Tradita e gjallë. Ai përqendrohet, në analizën e fundit, në vet Krishtin, për ta njohur, dashur, imituar, për të jetuar në Të jetën 
trinitare dhe për ta transformuar me Të historinë deri në plotësimin e saj në Jerusalemin qiellor». (nr. 60) – Aktualizimi i këtij 
programi për një hov të rinovuar në jetën e krishterë kalon nëpër Eukaristi.   Vazhdon në numrin vijues... 

I LUMI PAPA GJON PALI II DHE VIRGJËRA MARI 



Karitasi Dioqezan Tiranë-Durrës ka disa muaj që është përfshirë në organizimin e një 
grupi lutjesh dhe këshilluesish kundër abortit dhe për rikthimin në vendin tonë të kulturës së 
jetës. Duke iu referuar edhe ngjarjeve të fundit tragjike në vend lidhur me abortin, e shohim 
vërtet se sa e nevojshme është që të lutemi që shoqëria shqiptare t‟i kthejë sytë kah jeta 
dhe jo nga vdekja, që të mos e shohë zgjidhje vdekjen, por marrjen përsipër të 
përgjegjësive dhe të jetuarit sipas një morali të shëndoshë. 

Për t‟i dhënë një impuls më të madh kësaj lëvizjeje, erdhi për një vizitë në Tiranë vetë 
Imzot Filip Rajli, i cili është themeluesi i Lëvizjes për Jetën në SHBA, në vitin 1989. Kjo lëvizje 
është e njohur tashmë në krejt botën me emrin Ndihmëtarët e Foshnjave të Çmuara të Zotit. 
Radio Maria e priti 2 herë Imzot Rajlin në emisione të drejtpërdrejta gjatë vizitës së tij të 
shkurtër këtu. Gjatë intervistës që i bëri Don Preka në studio, ai foli për lindjen dhe 
zhvillimin e kësaj lëvizjeje në botë. Ai uroi që kjo lëvizje të marrë jetë edhe në Shqipëri. 
Imzot Rajli ia ka kushtuar rreth 50 vjet meshtari çështjes tejet të rëndësishme të jetës. Për 

gati 22 vjet ai lutet në trotuare, para klinikave të abortit, në 5 ditë të javës, 4-5 orë në ditë. Burra e gra, të rinj e të moshuar i 
janë bashkëngjitur në këtë mision të mrekullueshëm, pa marrë parasysh as të ftohtin e acartë e as vapën përvëluese. Të gjithë të 
gjunjëzuar luten për disa orë së bashku që Zoti të veprojë përmes tyre për të kthyer zemrat e atyre nënave apo baballarëve që 
kanë menduar të kryejnë apo që kanë kryer aborte kah Zoti. Me praninë e tyre në lutje përpara këtyre klinikava, ata e bëjnë të 
pranishëm Zotin, për t‟iu treguar të gjithë atyre që marrin pjesë në mëkatin e abortit se Zoti i do dhe i pret të kthehen. Imzot Rajli 
kujton një rast me një nënë që sapo kishte abortuar. Ajo e pyeti imzotin nëse Zoti do ta donte sërish pas kësaj që ajo kishte bërë. 
Imzot Rajli iu përgjigj se kjo ishte pyetja e gabuar, pasi Zoti nuk kishte pushuar kurrë së dashuri atë, edhe pas abortit. Por, Zoti e 
kishte një pyetje për nënën. A do ta donte ajo sërish Zotin? 

Imzot Rajli e theksoi disa herë rëndësinë që ka prania e grupit të lutjes në vende të tilla. Ai e bëri të qartë në intervistën e tij 
se kjo lëvizje nuk është krijuar vetëm për të shpëtuar jetë, por pikë së pari për të shpëtuar shpirtra; shpirtrat e të gjithë atyre që 
kanë humbur në humnerën e abortit dhe e kanë të vështirë ta rigjejnë dashurinë e Zotit. Klinikat e aborteve janë për këtë lëvizje 
Golgota ku Krishti kryqëzohet dhe vdes për çdo ditë. Çdo foshnje që e humbet jetën nëpër abortare vuan të njëjtin fat si të 
Krishtit në kryq. Ky është vendi ku ndihmëtarët ulen në gjunjë dhe adhurojnë Krishtin e kryqëzuar dhe u bëjnë nderimin e duhur 
foshnjave të pafajshme.  

Përveç lutjeve, ata ofrojnë edhe këshillim para dhe pas abortit për prindërit e 
përfshirë në të. Me anë të një ekspozite fotografish, paraqesin zhvillimin e fëmijës në 
barkun e nënës gjatë 9 muajve, për t‟u treguar të gjithëve se fëmija i abortuar është 
një fëmijë i zhvilluar. Abortet kryhen zakonisht rreth javës së dhjetë dhe në këtë moshë 
fëoshnja është i formuar plotësisht, madje i ka edhe shenjat e gishtërinjve. Mjeku 
abortues nuk ia tregon nënës apo babait të vërtetën mbi formimin e fëmijës dhe 
mundësisht do ta fusin në sallë që ditën që vjen në klinikë, edhe pse ligji nuk e lejon 
një gjë të tillë. Njësoj ndodh edhe në Shqipëri. Askush nuk flet! 

Gjatë kontaktit me nënën ose me babain, këshilluesit i japin në dorë materiale të 
mjaftueshme për t‟u njohur me realitetin dhe një sërë kontaktesh se ku mund të 
drejtohen për të kërkuar ndihmë. Një nënë që kërkon të abortojë fëmijën e vet është 
vërtet një njeri që ka shumë nevojë për ndihmë. Duhet që të gjithë t‟u gjendemi pranë, 
pasi gjendja është vërtet serioze, por heqja e fëmijës nuk është zgjidhja. Në fakt 
aborti nuk i pakëson asnjëherë problemet, përveçse i shton! Zbrazëtia shpirtërore që 
mbetet pas abortit nuk mund të mbushet me asgjë tjetër veçse me Dashurinë e madhe të Zotit. 

Tashmë kanë filluar lutjet edhe në maternitetin Koço Gliozheni në Tiranë. Një grup i vogël mblidhet çdo të shtunë dhe gjatë 
disa ditëve të javës dhe shkon aty për t‟u lutur dhe për të këshilluar. Një herë në muaj ka edhe Adhurim Eukaristik në Katedralen 
e Shën Palit në Tiranë për zhvillimin e kësaj lëvizjeje për jetën edhe në vendin tonë dhe për ndalimin e abortit. Shpresojmë që një 
ditë do të jemi më shumë dhe do ta kryejmë me përkushtim detyrën që Jezusi e kërkon prej nesh, njësoj siç po e kryen edhe Imzot 
Rajli, i cili për moshën, forcën, besimin dhe përkushtimin që ka është shembull për këdo. Zoti ynë është Zoti i të pamundurës dhe Ai 
vepron gjithmonë kur e lejojmë. Me dashurinë e tij në zemrat tona mund të arrijmë çdo gjë. Le t‟u tregojmë, pra, prindërve të 
ardhshëm, që fëmija i tyre është i gjallë që në ngjizje, që fëmija është dhuratë e Zotit; që lutja mund ta shërojë shpirtin dhe 
trupin; që dashuria fal dhe bën vërtet mrekulli; që Zoti është Ati i Dashurisë dhe i Faljes! 

